
UPUTE AUTORIMA

Educa, časopis za obrazovanje, nauku i kulturu ima za cilj objavljivanje radova iz oblasti prirodnih, društvenih, humanističkih, tehničkih, te umjetničkih i drugih naučnih domena. 
KATEGORIZACIJA RADOVA
Časopis kategorizira radove u sljedeće grupe:
· Izvorni naučni rad (Original scientific paper) sadrži neobjavljene rezultate izvornih istraživanja. Naučne informacije valja iznositi na logičan, jasan i tačan način tako da se opisana istraživanja mogu ponoviti i tako da se može dobiti rezultat s jednakom tačnošću ili unutar granica eksperimentalne greške. Istraživanja također omogućavaju provjeru tačnosti analize i dedukcije na kojim se temelje rezultati. Takav rad mora sadržavati navode o korištenoj literaturi.
· Prethodno priopćenje (Preliminary communication) sadrži nove naučne spoznaje čiji karakter zahtijeva hitno objavljivanje. Ne mora omogućavati ponavljanje i provjeru iznesenih rezultata.
· Pregledni rad (Review) je cjelovita obrada nekog problema ili područja na sistemski i metodičan način temeljen na već objavljenim rezultatima koji su u članku analizirani, sistemski i kritički raspravljeni.
· Stručni rad (Professional paper) predstavlja priloge iz područja struke čija problematika nije vezana za izvorna istraživanja, te ne mora predstavljati novost u svjetskim okvirima. To se npr. odnosi na reprodukciju u svijetu poznatih spoznaja koje predstavljaju vrijedan sadržaj u pogledu širenja znanja i prilagođavanja izvornih istraživanja potrebama industrije i nauke. Takav rad temeljen je na vlastitim  iskustvima s postupcima, metodama rada i postrojenjima.
· Umjetnički rad (Artistic research) predstavlja  istraživanje zasnovano na praksi koje integriše umjetničko stvaranje i istraživačke metodologije kako bi se istražilo i generiralo znanje unutar umjetnosti. Naglašava proces stvaranja umjetnosti kao sredstva istraživanja, omogućavajući umjetnicima da kritički razmišljaju o svom radu i njegovom kontekstu, doprinoseći i umjetničkom i akademskom diskursu.


PODNOŠENJE PRIJAVA
Educa izlazi jednom godišnje. Radovi se zaprimaju od 01. januara do 01. maja 2026. godine.
Radovi koji se šalju Uredništvu časopisa Educa trebaju biti u skladu s propozicijama o sadržaju, izgledu i kvalitetu koje je časopis propisao u Uputstvu za pisanje radova u časopisu Educa,  a koje možete pronaći na web-stranici časopisa: http://www.nf.unmo.ba/naucno-istrazivacki-rad/educa/informacije-za-autore/ 
Svi radovi koji ne zadovoljavaju kriterije tehničke obrade vraćaju se autoru/ima na ispravku štamparskih grešaka ili drugih grafičkih nedostataka. Pri ispravljanju radova ne smiju se više unositi promjene ili dopune teksta.
Nepoštovanje navedenih kriterija može da rezultira neprihvatanjem rada, traženjem da se rad ponovo prilagodi ili kašnjenjem prilikom objavljivanja, stoga molimo saradnike da svoje radove pišu u skladu sa navedenim preporukama.
FORMULAR ZA PRIJAVU RADA
Svi autori radova moraju potpisati Formular za prijavu rada. On sadrži odobrenje za objavljivanje poslanog rada, izjavu o sukobu interesa i izjavu o prijenosu autorskih prava na časopis Educa. Formular se mora preuzeti s web-stranice http://www.nf.unmo.ba/naucno-istrazivacki-rad/educa/informacije-za-autore/ , odštampati, popuniti, potpisati, skenirati i poslati elektronski.
SLANJE RADA
Autori dostavljaju radove zajedno s Obrascem za prijavu rada u elektronskoj formi na e-mail adresu: educa@unmo.ba. 
PRAVILA REDAKCIJE
Autorstvo
Svi autori se obavezuju da potpišu Formular za prijavu rada. Svojim potpisom u formularu potvrđuju da su zadovoljili kriterije za autorstvo u radu, vjeruju da rad predstavlja originalan rad i da su u mogućnosti potvrditi valjanost navedenih rezultata. Autori su odgovorni za sve navode i stavove u njihovim radovima. 


Plagijarizam ili dupliciranje objavljenog rada
Od autorâ se zahtijeva da svojim potpisom potvrde da u momentu podnošenja rad nije objavljen u sadašnjem ili sličnom obliku (u štampanom ili elektronskom obliku, uključujući i web-stranice) te da nije prihvaćen za objavljivanje u drugom časopisu niti je u procesu razmatranja.
Izdavačka prava
U okviru Formulara za prijavu rada od autorâ se zahtijeva da prenesu izdavačka prava na Nastavnički fakultet. Prijenos izdavačkih prava postaje punovažan kada i ako rad bude prihvaćen za objavljivanje. 
Šira javnost ima pravo reproducirati sadržaj ili listu radova, uključujući sažetke. Saglasnost izdavača je potrebna za prodaju ili distribuciju radova van Institucije i za druge aktivnosti koje proizilaze iz distribucije, uključujući kompilacije ili prijevode. Ukoliko se materijali koriste, autori moraju navesti i izvor, odnosno referencu u radu. 
RECENZIRANJE RADOVA
Svi pristigli rukopisi se nakon pregleda glavnog urednika upućuju na duplu slijepu recenziju recenzentima koji su zaposleni u različitim institucijama. Recenzenti pišu recenziju prema dobivenim uputama i na propisanom obrascu (period za recenziju je od 2 do 4 sedmice). 
Poslije završenog procesa recenziranja:
•	rukopis se prihvata za objavljivanje, 
•	rukopis se, u slučaju potrebe, vraća autoru u roku od 2 sedmice sa sugestijama, preporukama i primjedbama radi poboljšanja;
•	ako jedan recenzent prihvati rad, a drugi ga odbije, rukopis se upućuje trećem recenzentu;
•	rukopis se odbija.
Ukoliko rukopis nije prihvaćen, Redakcija autoru šalje obavijest s obrazloženjem recenzenata.
Ukoliko je autor usvojio primjedbe i sugestije iz postupka recenzije i poboljšao tekst prema zahtjevima recenzenata, rad se prihvata za objavljivanje u časopisu Educa.
Redakcijski odbor

